
右：臣昨以兩弟身官，狀涉隱冒，家且未正，焉能正人？所以陳露奏聞，誠欲自律。今

日高力士宣敕，令與兩弟京官。慈旨優柔，感深骨髓，微臣何有，叨此殊恩？但臣自罹

殃罰，才窬年序，忝承重任，不敢顧私。而鞠育之恩，終懷罔極，几筵在遠，奠酹不親，

惟有兩弟在家，獲申情紀。今若恭承恩命，盡在墨縗，何心何顏，可以偷此？陛下每宏

教義，必先名節，豈於愚臣，無少矜憫？若使九皋等獲免罪戾，幸無削除，在臣閤門，

已霑殊澤，更令授職，俱遠哀次，於臣私情，實所不忍，然於朝議，必有喧黷。乞寢成

命，俯亮愚衷，冀無玷大猷，豈敢自遂而已。不勝哀荷戰懼之至。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

